
 САД 

Поголемите берзански индекси ја завршија неделата без дефинирана насока, а 

инвеститорите останаа претпазливи пред објавување на резултатите на компаниите за 

првиот квартал годинава. Нивото на индексот кој ја мери волатилноста (VIX) падна на 

најниско ниво од крајот на 2021 година. Со оглед на неизвесноста во поглед на 

резултатите за првиот квартал, количините на тргување беа пониски. Заклучно со петокот, 

88 компании од S&P500 индексот ги објавија кварталните резултати. Според досегашните 

објави, намалувањето на добивките е околу 7% кај големите компании, додека 

компаниите со средна пазарна капитализација имаат поголемо намалување кое изнесува 

18% во однос на првиот квартал 2022 година. Зголемена слабост на пазарот на труд е 

забележана во четвртокот по објавата на податокот за доставени барања за надомест 

поради губење на работни места. Оваа вест беше протолкувана делумно како добра во 

очекување дека ќе води кон намалување, односно запирање на растот на каматните 

стапки. Пазарот на недвижнини исто така бележи успорување поради помалиот број на 

одобрени барања за градба. Продажбата на недвижнини е во пад, а годишниот пад на 

цените е 0,9% што е најголемо намалување во последните 11 години. Во петокот, објавата 

на S&P Global за економската активност покажа контрадикторности. Според тие податоци, 

вработувањата во приватниот сектор во април 2023 година растат со најголемо темпо за 

последните девет месеци.  Исто така, индексот PMI порасна на највисоко ниво во период 

од една година, што е позитивен сигнал за активноста на производниот сектор и секторот 

на услуги. Приносот на 10 годишната обврзница во САД порасна по објавата на 

позитивните макроекономски податоци. 

 

 Европа 

Берзите во Европа остварија благ пораст во текот на неделата. Индексот STOXX Europe 

600 ја заврши неделата со раст од 0,45%, што се должи на позитивните очекувања за 

економската активност во Европа. Поголемите индекси исто така завршија позитивно. 

Индексот DAX порасна за 0,47%, CAC 40 за 0,76%, а италијанскиот FTSE MIB се намали за 

0,45%. Приносите на државните обврзници пораснаа во очекување на дополнително 

зголемување на каматната стапка на Европската централна банка. Приносот на 

германската 10 годишна државна обврзница порасна на околу 2,5%. Приносите на 

државните обврзници во Велика Британија исто така пораснаа како резултат на високата 

инфлација и податоците за платите.  

Во Еврозоната се зголеми активноста на бизнис секторот месецов. Индексот PMI 

порасна од 53,7 за март на 54,4 за месец април со што покажа позитивно движење на 

економската активност.  Растот се должи на зголемување на побарувачката во услужниот 

сектор, додека активноста во производниот сектор бележи намалување. Трошоците за 

производство продолжија да се намалуваат, додека во услужниот сектор продажните 

цените сеуште се одржуваат на повисоки нивоа. Инфлацијата во Велика Британија успори 

помалку од очекуваното од 10,4% во март на 10,1% во февруари и тоа главно поради 

растот на цените на храната и пијалоците.  

 

 Азија 

Во Јапонија индексот Nikkei 225 порасна за 0,25%, а индексот TOPIX порасна за 0,81%. 

Базичната инфлација е над таргетираната инфлација од 2% што врши притисок на 

Централната банка на Јапонија за нормализирање на монетарната политика. Пред 

состанокот кој треба да се одржи на крајот на април годинава, гувернерот на Централната 

банка на Јапонија повтори дека ќе продолжи со водење на олеснета монетарна политика 

додека да дојде до стабилизирање на цените. Приносот на 10 годишната јапонска 

обврзница остана непроменет на нивото од 0,46%, а истото се случи со јенот кој во однос 

на доларот ја заврши неделата на исто ниво од 134 јени за долар. 

Во Кина берзанските индекси се намалија, како резултат на информациите  за можни 

инвестициски ограничувања од САД против Кина. Индексот Shanghai Stock Exchange се 

намали за 1,11%, додека индексот CSI 300 се намали за 1,45%. БДП на Кина порасна 

повеќе од очекуваното, односно со раст од 4,5% во првиот квартал од 2023 година во 

споредба со првиот квартал од 2022 година. За споредба, во првиот квартал од 2022 

година растот беше 3%. Овој раст се должи на силниот извоз и инвестициите во 

инфраструктурни проекти, како и на постепеното опоравување на малопродажбата и 

цените на недвижностите. Цените на недвижнините растат трет месец по ред и тоа со раст 

од 0,5% во март, наспроти растот од 0,3% во февруари 2023 година. 


